
[image: image2.jpg]



REPUBLIKA E SHQIPËRISË

KOMISIONI QENDROR I ZGJEDHJEVE

V E N D I M

PËR MOS PRANIMIN E KËRKESËS SË Z. XHAVIT R. ZHUZHI PËR REGJISTRIMIN SI SUBJEKT ZGJEDHOR TË PARTISË EMIGRACIONI SHQIPTAR PËR ZGJEDHJET PËR ORGANET E QEVERISJES VENDORE TË DATËS 8 MAJ 2011
Komisioni Qendror i Zgjedhjeve në mbledhjen e datës 09.03.2011, me pjesëmarrjen e:

Arben         
RISTANI

Kryetar

Hysen         
OSMANAJ

Anëtar

Klement     
ZGURI

Anёtar

Vera           
SHTJEFNI 

Anëtare
Shqyrtoi çështjen me:

OBJEKT:
Shqyrtimi i kërkesës së z. Xhavit R. Zhuzhi për regjistrimin si subjekt zgjedhor të Partisë Emigracionit Shqiptar për zgjedhjet për organet e qeverisjes vendore të datës 8 Maj 2011.

BAZË LIGJORE:
Neni 21, pika 1, dhe neni 64 i ligjit nr 10019, datë 29.12.2008 “Kodi Zgjedhor i Republikës së Shqipërisë”.
Komisioni Qendror i Zgjedhjeve pasi shqyrtoi dokumentacionin e paraqitur si dhe dëgjoi diskutimet e përfaqësuesve të partive politike, 
V Ë R E N:

Në mbështetje të nenit të nenit 92, shkronja “gj” dhe 93 të Kushtetutës, si dhe të nenit 10, paragrafi 1 të ligjit nr. 10 019, datë 29.12.2008 “Kodi Zgjedhor i Republikës së Shqipërisë”, Presidenti i Republikës me Dekretin nr. 6668, datë 06.09.2010, ka dekretuar datën 8 Maj 2011, për zhvillimin e zgjedhjeve për organet e qeverisjes vendore.

Partia Emigracionit Shqiptar, me Kryetar Z. Xhavit R Zhuzhi, nëpërmjet shkresës protokolluar me nr. 834 prot., datë 22.02.2011, ka paraqitur pranë Komisionit Qendror të Zgjedhjeve kërkesën për t’u regjistruar si subjekt zgjedhor për zgjedhjet për organet e qeverisjes vendore që do të zhvillohen më datë 8 Maj 2011. Bashkëlidhur kërkesës janë paraqitur një sërë dokumentash.
Komisioni Qendror i Zgjedhjeve, pas verifikimeve përkatëse konstaton se dokumentacioni i paraqitur nga Partia Emigracini Shqiptar nuk plotëson kriteret e nenit 64, të ligjit Nr.10019, datë 29.12.2008 “Kodi Zgjedhor i Republikës së Shqipërisë”, konkretisht :
· Vërtetimi nga Gjykata e Rrethit Gjyqësor Tiranë, nëpërmjet të cilit vërtetohet Partia Emigracioni Shqiptar është e rregjistruar me vendimin nr. 39/1, datë 16.07.1998, me urdhër të Ministrit të Drejtësisë. Në vërtetim nuk jepen të dhëna për emrin e Kryetarit dhe inicialet e Partisë.  
· Shkresë në të cilën pasqyrohen: 

· emri, mbiemri dhe adresa e Kryetarit të Partisë, Xhavit R.Zhuzhi, Lagja “Gjok Doçi”, Peshkopi, Qarku Dibër; 

· adresa e selisë së partisë: rruga e Bogdanëve nr. 80-43, Tiranë;

·  emri, mbiemri dhe adresa e financierit të partisë, Elisa Kopeci, rruga e Bogdanëve nr. 80-43, Tiranë; 
· emri, mbiemri dhe adresa e personit përgjegjës për komunikimin me KQZ-në, Erlind Buzi, Rruga “Bogdanëve”, nr. 80-43, Tiranë;
· simboli i partisë.

·  Shkresë në të cilën pasqyrohet specimeni i vulës së Partisë.

· Shkresë e Ministrisë së Drejtësisë nr. 4-8 prot., datë 29.01.2007 “Kthim përgjigje” drejtuar z. Xhavit Zhuzhi, Kryetar i Partisë Emigracioni Shqiptar. Nga analiza e përmbajtjes, rezulton se b/idhur saj dërgohet kopje e njehsuar me origjinalin që ndodhet në Arkivin e Ministrisë së Drejtësisë. 
· Shkresë e Ministrisë së Drejtësisë, firmosur nga Ministri Fatmir Xhafaj, nga permbajtja e së cilës rezulton se me vendimin nr. 39/1, datë 16.07.1998  z. Xhavit R. Zhuzhi njihet person juridik në funksionin e lartë  të Kryetarit të Partisë Emigracionit Shqiptar, i përcaktuar në statut. Në dokumentacionin e paraqitur në zyrën e rregjistrit nr. 128 të Partive Politike pranë Gjykatës së Shkallës së Parë Tiranë rezulton e miratuar dhe rregjistruar Partia Emigracionit Shqiptar. Ana e pasme e kësaj shkrese rezulton të jetë “vërtetim” firmosur nga Ministri Fatmir Xhafaj. Nga analiza e përmbajtjes vërtetohet se Partia Emigracionit Shqiptar me inicialet P.E.Sh. është rregjistruar në dosjen me nr. 128 – person juridik me vendimin nr. 39/1, datë 16.07.1998. Është vendosur depozitimi i dokumentave të themelimit të saj dhe Kongresit të parë të partisë, i cili ka vendosur kryetar të partisë z. Xhavit Zhuzhi. 
· Urdhër nr. 39/1, datë 16.07.1998, i Ministrit të Drejtësisë Thimjo Kondi  “Për miratimin e krijimit të Partisë Emigracioni Shqiptar”.

· Shkresa të KQZ nr. 766/1 prot., datë 01.10.2002, dhe nr. 1894/1 prot., datë 18.12.2006, nga përmbajtja e të cilave rezulton se Partia Emigracionit Shqiptar ka marrë pjesë në zgjedhjet për Kuvendin të vitit 2001 dhe në zgjedhjet për organet e qeverisjes venmdore të vitit 2007. 

· Kopje e vendimit të KQZ nr. 86, datë 30.04.2009 “Për shqyrtimin e kërkesës së paraqitur nga z. Kostaq Papa për rregjistrimin e Partisë Emigracioni Shqiptar për zgjedhjet për Kuvendin e Shqipërisë të vitit 2009”.

Në kuptim të përcaktimeve të nenit 9 të Ligjit nr. 8580, datë 17.02.2000 “Për Partitë Politike”, në regjistrin e partive politike ndër të tjera shënohet numri rendor i regjistrit, numri i aktit, numri i vendimit gjyqësor, emri i plotë i partisë, inicialet e partisë, si dhe emri i kryetarit. Vërtetimi i Gjykatës së rrethit Gjyqësor Tiranë, bashkëlidhur me kërkesën e paraqitur, nuk rezulton të bëjë prezent inicialet dhe emrin e Kryetarit të Partisë Emigracioni Shqiptar. Pavarësisht mangësive të të dhënave të pasqyruara, në kushtet kur në dokument nuk figuron data e lëshimit të tij, nuk mund të konkludohet për kohën kur është siguruar ai, duke mos provuar sipas kritereve ligjore faktin nëse aktualisht e Partia Emigracioni Shqiptar është e regjistruar në regjistrin e partive politike në Gjykatën e Rrethit Gjyqësor Tiranë. 
Gjithashtu, nga dokumentat e administruara nuk rezulton i provuar fakti se z. Xhavit Zhuzhi të jetë Kryetar i Partisë Emigracioni Shqiptar. Në Urdhërin e Ministrit të Drejtësisë  nr. 39/1, datë 16.07.1998 “Për miratimin e krijimit të Partisë Emigracioni Shqiptar”, nuk figuron emri i kryetarit të Partisë, mangësi e cila evidentohet dhe në vërtetimin e lëshuar nga Gjykata e Rrethit Gjyqësor Tiranë. 
KQZ me vendimin nr. 86, datë 30.04.2009, ka rrëzuar kërkesën e paraqitur nga z. Kostaq Papa për regjistrimin e Partisë Emigracioni Shqiptar si subjekt zgjedhor për zgjedhjet e 28 Qershorit 2009.  Nga analiza e përmbajtjes së këtij vendimi rezulton se z. Kostaq Papa, kryetar i pretenduar i Partisë Emigracioni Shqiptar në vitin 2009, dhe z. Xhavit Zhuzhi, kanë ndjekur rrugën gjyqësore për cilësimin e Kryetarit të Partisë Emigracioni Shqiptar. Nga ana e z. Xhavit Zhuzhi, përpos pretendimit,  nuk është paraqitur asnjë dokumet i vlefshëm shkresor që të provojë së ai gëzon postin e Kryetarit të Partisë Emigracioni Shqiptar.  
Me qëllim vijimin e procedurës për regjistrimin si subjekt zgjedhor të Partisë Emigracioni Shqiptar, nëpërmjet shkresës nr. 834/1 prot., datë 2.03.2011, z. Xhavit R. Zhuzhi iu bënë prezent mangësitë dokumentare të konstatuara, duke kërkuar  plotësimin e dokumentacionit në respektim të kritereve të nenit 64 të Kodit Zgjedhor. Megjithë kërkesën e bërë, nuk rezulton që nga ana e z. Xhavit Zhuzhi të jetë paraqitur asnjë dokument, duke passjellë që kërkesa e z. Zhavit Zhuzhi për regjistrimin si subjekt zgjedhor të Partisë Emigracioni Shqiptar të mos jetë e bazuar në dokumentacionin e duhur ligjor. 
Për gjithë sa më sipër, Komisioni Qendror i Zgjedhjeve, konstaton se kërkesa dhe dokumentacioni i paraqitur nga z. Xhavit Zhuzhi për regjistrimin e Partisë Emigracioni Shqiptar si subjekt zgjedhor nuk është në përputhje me kriteret e përcaktuara në nenin 64, të ligjit Nr.10019, datë 29.12.2008 “Kodi Zgjedhor i Republikës së Shqipërisë”, prandaj
V E N D O S I

1. Të mos pranojë kërkesën e paraqitur nga z. Xhavit R. Zhuzhi për regjistrimin e Partisë Emigracioni Shqiptar  si subjekt zgjedhor për zgjedhjet për organet e qeverisjes vendore që do të zhvillohen më datë 8 Maj 2011.

2. Ky vendim hyn ne fuqi menjëherë.

3. Kundër këtij vendimi mund të bëhet ankim në Kolegjin Zgjedhor pranë Gjykatës së Apelit Tiranë, brenda 5 ditëve nga shpallja e tij.

Arben

Kryetar

OSMANAJ       
Anëtar

SHTJEFNI

